
Байырқалы басқосу
Ағымдағы аптада Астана алғашқы бүкіләлемдік рухани мәдениет форумымен тыныстап тұрғандай. Жетпістен астам елдің игі-жайсаңы жиылған жерді
шынымен де бауырмалдық, гуманитарлық рух айқын сезілді. 

РУХ ЖӘНЕ РУХАНИЯТ
Жексенбі күні түрлі баспасөз мәжілісі, халықаралық кинофорум, қазақтың ұлттық концертінен басталған кешенді іс-шара талай жүрекке өзіндік із қалдырды. Сейсенбіде қатысушылар алдын ала бекітілген күн тәртібіне сәйкес сегіз секция бойынша жиындар өткізді. Тақырыптардың қай-қайсысы да ғаламдық талқылауға лайық:
- Рухани мәдениет: қазіргі заманғы оқу, өр-кениетті дамуға ықпал ету жолдары;
- Қазіргі жағдайлардағы биліктің әлеуметтік-адамгершілік жауапкершілігі;

- Рухани мәдениет және бұқаралық ақпарат құралдары;

- Үшінші мыңжылдықтағы білім. Отбасы, мектеп, қоғам;

- Жаһандық стратегиялық бастама;
- Ғалам туралы заманауи ұғымның дүниетаным-дық, философиялық негіздері;

- Жетекші конфессиялар - Рухани мәдениетті ұлықтау аясындағы өзара ықпалдастық;
- Инновациялар: Жаңаша идея-тұжырымдамалар. Өнер өмірлік өзгерістердің өзекті құралы ретінде.
Аталған мәселелерге қатысушылар сан қырдан үңілді. Көпшіліктің ортақ ойы: рухани жұтаңдыққа, тоқырауға тап болғанымыз рас. Олардың сөзіне қарап түйгеніміз: мұндай керікетушілік құбылыс - бірен-саранның емес, жалпақ жаһанның басым бөлігіне тиесілі проблематика. Белгілі философ, саясаткер Рамазан Абдулатиповтың сөзімен айтқанда: «Бүгінде көбіміз тән мен жан ұғымдарын бөлек-бөлек қарастырамыз. Тәннің, құр дененің күйін күйттейміз деп жүргенде, рухтың ескерусіз қалатын жайттары жиі орын алады. Тәні тірі, рухы жатаған адам адам емес. Оны өлікке санауға болады». Ізгілік ізеттеріне жол ашуды көздейтін құрылтайда адамгершілік хақында көп сөз айтылды. Ғалымдар да, сан саланың практиктері де пайымдарын бөкпеуге тырысты.
«Әр халық қайталанбас жағырапиялық және тарихи жағдайларда қалыптасты, өз тілін, салтын, ойлау жүйесін қалыптастырды. Мекендейтін жерімен қатар өзі жиған рухани құндылықты сақтауды үйренді. XX ғасырға дейін өзара орналасу алшақтығы мен уақыттың арқасында әр халықтың жекеше сақталуына мүмкіндік болды, - дейді. Израиль этика қоғамы атынан сөз алған Нина Зальцман, - XIX, одан соң XX ғасыр адамның материалдық әлеміне үлкен өзгерістер әкелген жаңаруларға толы болды. Уақыт өткен сайын қалыптаса берген жайлылық оны материалдық құндылыққа бұрынғыдан бетер тәуелдендіре түсті».
ТЫҢ ТАЛҒАМҒА ТАЛПЫНЫС 
Жаһандық үйлесім одағының президенті Л. Семашко айтады: «Рухани  мәдениет - діни, мифологиялық, философиялық, ғылыми, моральдық, көркем, лингвистикалық, саяси-құқықтық, экономикалық, ритуалдық, ритуалдық және тағы басқалар сынды қоғамдық сананың барлық көрінісі мен мен-тальдық қызметін біріктіретін көпқырлы құрылым. Рухани мәдениет - мәдениет пен қоғамның төрт саласының бірі. Ол материалдық, ұйымдастырушылық және адами мәдениеттен көрініс табады. Рухани мәдениеттің сапасы мәдениеттің өзге салаларының сапасын анықтайды. Сондықтан ол ақпараттың мәдени басымдығы табиғатында әрқашан басымдыққа ие». 
Бұқаралық ақпарат құралдарының жауапкершілігі талқыға түскенде де, құнды-құнды ойлар ортаға салынды. «Дельфис» журналының бас редакоры, мәскеулік Н.Тоотс Ресейдегі, бәлкім кейбір өзге мемлекеттерге жат емес, жағдайды ашып көрсетті: «БАҚ айтарлықтай қайта ұйымдастыруға. өз қызметінің нәтижесі үшін қоғам алдындағы жауапкершілігін нығайтуға зәру. Олардың жұмысында этикалық ережелерге сай адамның санасын қалыптастыруға, жасампаздыққа ерекше мән бе-рілгені, шынайы мәдениетті және оның құндылықтарын насихаттауға көңіл бөлінгені жөн. Тек қана үстемдік етуші идеологияның айнасы болып қалу немесе керісінше, көзсіз мін тағуға, өңкей қара түсті тізбелеуге, лицензияланған және сатып алынған телевизиялық ойын-сауық бағдарламаларын ұсына беру жарамайды. Адамдар телеэкраннан талғамы төмен «Наша Раша» немесе «Наша Казаша» секілді дүниелерді емес, өз халқын және өз мәдениетін көруді қалайды».
Форум барысында қазақстандық ғалымдар да сөз алды. Сейфуллин атындағы Қазақ агротехникалық университеті Кәсіптік білім беру кафедрасының меңгерушісі, п.ғ.к. Есекешованың баяндамасында «Ертеректегі ғұлама-ғалымдардың пайымдауынша, ел болып қалыптасу үшін бірқатар тіректердің болу қажеттілігі айтылады. Олар: діні, тілі, жері, тарихы, ұлттық тағамы, ұлттық салт-дәстүрлері мен әдет-ғұрыптары. Сондай-ақ, әр ұлттың өзіне тән ерекшелігі тағы бар. Қазақ халқының ұлттық салт-санасы мен әдет-ғұрыптары Ислам дінімен тығыз байланысты. Дін мен ділдің, салт-сана мен шариғи ғұрыптардың езара астасуы елдің бірлікте, ынтымақта өмір сүруіне негіз қалайды», -делінген. Оны сезіне сүйенсек, дін мен дәстүрдің өзара байланысы аса қажет: «Қазақ халқының күнделікті тұрмыс тіршілігі, әрбір іс-әрекеті Ис-ламмен астасып жатыр деуге толық қақымыз бар».
Белгілі қаламгер Шапи Казиев бүгінгі кітап оқу үрдісі жайлы әңгімеде аударма мектебін жаңғырту қажеттілігіне айрықша тоқталды: «Әр елдің жаңадан туған Расул Ғамзатовтарын танымай қалсақ, бәрімізге ұят емес пе»?!
Бүкілресейлік ұлттық және олимпиадалық емес спорт түрлері комитетінің тете-президенті Николай Бухонин еуразиялық ұлттық ойындар жарысын өткізуді ұсынды: «Маған Президент Нұрсұлтан Назарбаевтың Еуразияшылдық туралы идеясы қатты ұнайды. Осынау ойды ілгерілетуде Еуропа мен Азия арасындағы қалаларда төрт жылда бір рет еуразиялық ұлттық ойындардан үлкен жарыс ұйымдастырсақ, жарасымды болар еді. Онда қос құрлықтың ұлттық ойындары қамтылса, өте дұрыс. Мәселен, қазақтың күресі, жапонның сумосы сынды спорт түрлері көп қой».
  МАХАББАТ ӘУЕНІ
      Сейсенбінің кеші. «Тәуелсіздік» сарайы. Айтулы концерт. Тойбастар - Астана қалалық эстрадалық-симфониялық оркестрінің орындауында танымал әуендерден попурри. Кешті форумның тең төрағасы Төлеген Мұхамеджанов жүргізді. Оның пианиномен төгілткен «Махаббат әуені», «Беу, балалық» шығармалары - шара барысындағы ең сәтті туындылар санатында. Жалпы, бұл концертте   сәтсіздеу деген нөмірді атау қиынға соғады.
     Бізге бір жаққаны: шетжұрттық қатысушылардың бәрі «шаңыраққа қарап» сөйледі. Фарух Закиров, Татьяна Полтавская қазақ әндерін шырқады. Астанаға арналған шығарма – сөз, таңданған көз жалқы болмады. Полад Бюлбюл-оғлы өзінің сахнада көптен бой көрсетпегенін, шырқамағанын айтып қалды. Алайда залды, негізінен, толтырып отырған замандастарын сілкінтіп тастады. Роза Рымбаева, Бари Алибасов, Нұржамал Үсенбаева, Голливуд жұлдызы Арманд Ассанте, Қыдырәлі Болманов пен Қарақат Әбілдина, Маржан Арапбаева көрермендер хошеметіне бөленді. Үш сағатқа созылған концертті тең төраға Иосиф Кобзон он әнмен қортындылады.
